АДЛИЯ ВАЗИРИНИНГ
САЙЁР ҚАБУЛИДАН СЎНГ
ҚИЗИМ ИШ ҲАҚИНИ ОЛДИ
Ҳар бир инсон у ёки бу корхона, ташкилот ёхуд муассасада меҳнат қилар экан, албатта, шу орқали рўзғор тебратиш, яъни фаровон ҳаёт кечиришни ўз олдига мақсад қилиб қўяди. Аммо ўша меҳнатига яраша иш ҳақини вақтида ололмасачи? Бундай вазиятда ҳафсаласи пир бўлиб, қўли ишдан совуши турган гап.

Қизим Маҳлиёхон Абдурасулова ҳам Фарғона вилояти “Тоза ҳудуд” ДУК Риштон туман филиалида ишлаётганди. Аммо корхонадагилар 2017 йилнинг сентябрь, октябрь ва ноябрь ойлари учун иш ҳақини вақтида тўлашмади. Шу боис Ўзбекистон Республикаси Адлия вазири Руслан Давлетовнинг туманимизда ўтказган сайёр қабулида бўлиб, фарзандимнинг иш ҳақини олишида амалий ёрдам сўрагандим. Шундан сўнг менинг мурожаатим Фарғона вилоят адлия бошқармаси томонидан ўрганиб чиқилди. Натижада, адлия ходимлари аралашуви билан қизимнинг иш ҳақлари тўлаб берилди. Албатта, бунинг учун вазирдан беҳад миннатдорман. Вилоят адлия бошқармаси ходимларига эса масъулиятли ишларида муваффақият тилайман. 

Муқаддас ҲУСАНОВА,

Риштон тумани “Хўжа илғор” МФЙ.
ҲОКИМ ЎРИНБОСАРИ ВАЪДАСИНИ БАЖАРМАДИ
Бундан 3 йил аввал тадбиркорлик фаолияти билан шуғулланиш ниятида маиший хизмат мажмуаси қуриш учун ер ажратишни сўраб, Учкўприк туман ҳокимлигига мурожаат қилгандим. Натижада, 2015 йил 28 декабрда туманимизнинг Ёйилма қишлоғи ҳудудидан 150 квадрат метр ер ажратиб бериш тўғрисида туман ҳокимининг 1323-сонли қарори чиқди. 2016 йил 5 апрелда эса Фарғона вилоят архитектура ва қурилиш назорат инспекциясининг қурилишга рухсат бериш тўғрисидаги 410-сонли рухсатномасини ҳам қўлга киритдим. Аммо...

Аммо ҳозиргача ўзимга тегишли ерга эгалик қилолмаяпман ва қурилишни бошлай олмаяпман. Сабаби “Учкўприк автошоҳбекати” МЧЖ Авазбек Мазоитов менга тегишли майдоннинг 51 квадрат метрини эгаллаб олган. Ўтган 2017 йил 27 мартда туман прокуратураси томонидан ушбу қонунбузилиш ҳолатини бартараф қилиш, автошоҳбекатга нисбатан чиқарилган ҳоким қарорини бекор қилиш юзасидан туман ҳокимлигига тақдимнома киритилди. Лекин туман ҳокимининг ўринбосари Иззат Давронов, ҳокимлик ҳуқуқшуноси Фарҳод Дўлтаев, туман архитектори Абдушукур Ғозиевлар тақдимнома ижросини таъминламади. Қолаверса, 2017 йил август ойида яна шу масалада туман ҳокими Муҳаммаджон Деҳқоновга учрашдим. Бироқ ҳоким автошоҳбекат учун бошқа жой танланаётгани туфайли сабр қилиб туришимни тайинлади. Аммо орадан 4 ой ўтса ҳам муаммойим ҳал бўлмади. 

Шунинг учун 2017 йил 15 декабрь куни Ўзбекистон Республикаси Адлия вазирининг Қўқон шаҳрида ўтказилган сайёр қабулида бўлиб, ана шу муаммони ҳал қилиб беришини сўрадим. Шунга кўра, туман ҳокимининг ўринбосари Иззат Давронов ва туман архитектура ва қурилиш бўлимига кўрсатма берилди. Ҳоким ўринбосари вазирнинг олдида 3 кун ичида мазкур муаммони ҳал қилиб беришини айтди. Лекин мана, орадан бир ойдан кўпроқ вақт ўтяптики, муаммо муаммолигича қолмоқда. 

Нодиржон МУЛЛАЖОНОВ,

Учкўприк туман “Ёйилма” қишлоғи

ФАРЗАНДИМ ЎҚИШНИ ДАВОМ ЭТТИРАЯПТИ
МЕН Янгиер шаҳрининг “Маърифат” МФЙда 5 нафар фарзандим билан истиқомат қиламан. Маҳаллада кам таъминланганлар рўйхатида тураман. 2017 йилнинг август ойи бизнинг оила учун қувончли бўлди. Қизим Мирзакаримова Шаҳноза Ўзбекистон Давлат Санъат ва маданият институтига шартнома асосида ўқишга қабул қилинди. Қизим ўқишга киргани қувончли бўлса, унинг контракт пулини тўлаш мени ваҳимага солди. Ана шундай қийналиб турган пайтимда Ўзбекистон Республикаси Адлия вазири Р.Давлетовнинг сайёр қабулида бўлдим. Оиламизда яна бир карра қувончли воқеа юз берди. Адлия вазирининг аралашуви билан талаба қизим Мирзакаримова Шаҳноза учун Сирдарё вилоят “Қишлоқ қурилиш” банки томонидан 4 миллион сўмлик талаба кредити ажратилди.

Ҳозирги кунда қизим Ўзбекистон Давлат Санъат ва маданият инс­титутида таҳсил олмоқда. 

Дилфуза ҲАМДАМОВА

Янгиер шаҳар “Маърифат” маҳалласи

МАСАЛА ЎЗ ЕЧИМИНИ ТОПДИ
МЕН Боёвут тумани 1-Боёвут СИУнинг Муқимий МФЙда истиқомат қиламан. “Ҳилола Олимжоновна” фермер хўжалигининг раҳбариман. Ишчиларим билан қишни қиш демай, ёзни ёз демай далада меҳнат қиламиз. 

Ўтган йили куз мавсумида ишчиларим учун иш ҳақларини Боёвут тумани “Агробанк” филиалидан ололмай юрган эдим. Адлия вазирининг ноябрь ойида Боёвут тумани меҳнаткашлари билан бўлган сайёр учрашувида иш ҳақи пулларимни ололмай юрганимни арз қилдим. Шундан сўнг қисқа фурсатларда Боёвут тумани “Агробанк” филиали менинг фермер хўжалигим ишчиларига 9.750.000 сўм пул маблағини тўлаб берди.

Сайёр қабуллар тез-тез туманларда ўтказилиб турилишини истар эдик.

Ҳусан ЭШБАЕВ,

Боёвут тумани “Муқимий” МФЙ

ҲОЗИРЧА НАТИЖА БЎЛГАНИ ЙЎҚ
МИРЗАОБОД туманидаги “Ҳақиқат” қиш­лоғимизда мингдан зиёд аҳоли истиқомат қилади. Майда-чуйда муаммоларни гапи­риб ўтирмайман, лекин 5 йилдан буён қишлоғимизда ичимлик суви йўқ. Қиш­ло­ғимизда сув минораси бўлса-да, негадир мутасадди ташкилотлар қишлоқ аҳлини тоза ичимлик суви билан таъминлашни хаёлларига ҳам келтиргани йўқ. Ўтган йилнинг ноябрь ойида Адлия вазири билан бўлган сайёр қабулда ҳам бу ҳолат ҳақида гапириб ўтганман. Шундан сўнг ҳам Мирзаобод тумани ҳокимлиги мутасаддилари бу масалага эътибор қаратишмади. Ҳеч қандай ижобий натижа бўлгани йўқ, қишлоғимиз аҳли ҳамон ариқдан сув ичиб кун кўрмоқда.

Исмоил ИСРОИЛОВ,

Мирзаобод тумани “Ҳақиқат” МФЙ

БОЛАМ СУД ЗАЛИДАН ОЗОДЛИККА ЧИҚДИ!
Биз турмуш ўртоғим билан салкам қирқ йил муаллимлик қилиб, элнинг минглаб боласига таълим-тарбия бердик. Уларга тўғриликни, ҳалолликни, Ватанни севишни ўргатдик. Шулар қаторида ўз фарзандларимизга ҳам тўғри тарбия бердик, тўрт нафар ўғил-қизимизни олий маълумотли қилиб, элга муносиб инсонлар этиб тарбияладик. Бироқ кутилмаганда, англашилмовчилик туфайли ўғлим Элзоджоннинг бошига оғир савдо тушиб қолди. Унинг воқеа жойида бўлмаганлигини, жиноят ишига умуман алоқаси йўқлигини исботловчи барча далилларни менсимасдан, ўғлимнинг айбсиз эканлигини била туриб, жиноят ишлари бўйича Хатирчи туман суди С. Бўтаев раислигида унга нисбатан 3 йил озодликдан маҳрум қилиш жазоси тайинлаганда дунё кўзимга қоронғи бўлиб кўринди.

 Онани яратмасин экан, салкам олти ойдан буён рангим сарғайиб, болагинамнинг ноҳақлик қурбонига айланиб, ёш умрининг хазон бўлишига, невараларимнинг ота меҳрига зор бўлиб ўсишига йўл қўймаслик учун  адолат излаб, ҳақиқат истаб жуда кўп идораларга бордим. Халқ қабулхоналаридан, ­оммавий ахборот воситаларидан ёрдам сўрадим. Ишни апелля­ция тартибида кўриб чиқишларини сўраб жиноят ишлари бўйича Навоий вилоят судига мурожаат қилдим. Бу борада “Инсон ва қонун” газетаси мухбири М.Ҳосилова ҳам журналист текшируви олиб борди, судда қатнашди. Мухбирга ҳам раҳмат айтаман.

Ўтган ҳафта жиноят ишлари бўйича Навоий вилоят суди ишни апелляция тартибида кўриб чиқиб,  адолатли қарор қабул қилди, болам суд залидан ­озодликка чиқди. 

Бу адолатли қарор замирида Президентимиз ­Шавкат Мирзиёевнинг юртимизда ҳамма нарса инсон манфаатларига қаратилганлигини амалда исботлаш учун қилаётган жонкуярлиги, суд-ҳуқуқ тизимидаги туб ислоҳотлар, судларнинг мустақиллигини таъминлаш учун кўрсатилаётган алоҳида эътибор ва талабни кўриш мумкин. Юртбошимизнинг халқни рози қилиш йўлидаги улуғ ишларидан биз ҳам баҳраманд бўлдик ва жуда миннатдормиз!

Зулхумор САТТОРОВА,

Хатирчи туман 

“Қорача” қишлоқ фуқаролар йиғинидаги

 “Маҳалла” қишлоғида яшовчи пенсионер

ПРЕЗИДЕНТИМИЗ МУРОЖААТНОМАСИ ШАХСАН
СИЗНИНГ ҲАЁТ ВА ИШ ФАОЛИЯТИНГИЗГА ҚАНДАЙ
ТАЪСИР ҚИЛДИ?
МИСЛСИЗ ИМКОНИЯТ БЕРДИ
Улуғбек  ФАЙЗИЕВ,

Қизилтепа туманидаги 

“Тошработ текстиль” корхонаси раҳбари:

— Президентимизнинг Олий Мажлисга Мурожаатномасидан ҳар бир тадбиркор чин дилдан қувонди, руҳланиб кетди. Президентнинг ўзи тадбиркорга таянч ва мадад эканлигини яна бир бор ҳис қилдик. Мурожаатномани телевидение орқали кўриб, ўша кунни Ўзбекистонда тадбиркорликнинг қайта туғилиши, деб белгилаб қўйдим.         

Юртбошимиз 2017 йилнинг март ойида Навоий вилоятига қилган ташрифи чоғида Қизилтепа туманида  бўлиб бизнинг “Тошработ текстиль” трикотаж фаб­рикасида худди ана шу кластер усулини қўллаш хусусида ўз таклифларини берган эди.  Ўтган қисқа вақт мобайнида  фабрикамиз ана шу ғояни амалга оширган ҳолда ўз фаолиятини юритмоқда. Бугун не-не машаққатлар билан пахта хом ашёсини етиштирган деҳқону фермер  энди сув текинга бошқаларга сотмайди.  Бу усул аъло даражада бажарилиб, ўзимизда пахта толаси қайта ишланиб,  жаҳон бозорига харидоргир бўлган сифатли тайёр маҳсулотга айлантирилади.

Фабрикамизда бугунги кунда  450 га яқин  ишчи ўрни яратилган бўлиб, асосан коллежларни битирган қишлоқ ёшлари иш билан таъминланиб, Тайванд, Хитой, Туркия давлатларидан олиб келинган замонавий дастгоҳларда тайёрланаётган бежирим маҳсулотлар Россия ва Туркия давлатларига экспорт қилинмоқда.

Бу биз тадбиркорлар учун катта имкониятлар эшигини очиб, сарф-харажатларни камайтириш, аҳоли даромадларини оширишга хизмат қилиши аниқ.

ҲАР БИРИМИЗ УЧУН КЎЗГУ БЎЛДИ
Зойир КАМОЛОВ,

жиноят ишлари бўйича 

Мирзо Улуғбек туман суди судьяси:

— Президентимизнинг Олий Мажлисга Мурожаатномасини ўқиб жуда таъсирландим. Ушбу Мурожаатнома биз судь­яларни қаерда ва қачон, қандай вазиятда бўлмасин, доимо одамлар тақдирига дахлдорлик ҳисси билан яшашга ундайди.

Судьялик шаънига доғ туширадиган ҳар қандай ғайриқонуний хатти-ҳаракатга “фавқулодда ҳолат” сифатида қараб, бунга йўл қўйган ходимларга нисбатан муросасизлик муҳитини кучайтириш, судьялар сафларининг софлигини таъминлаш, судьялар касбий тайёргарлигини ошириш, судлар фаолиятига ахборот-коммуникация технологияларини кенг жорий этиш орқали иш юритиш тартибини  соддалаштириш — бу масалаларнинг барчаси истиқболдаги фаолият дастуримиз ҳисобланади. 

Лўнда қилиб айтганда, муҳтарам Президентимиз Мурожаатномаси ҳар биримизнинг қўлимизга кўзгу берди. Бу кўзгуда, энг аввало, бизнинг ёруғ юзимиз акс этиши керак. Мурожаат ҳалол нон еган, ҳалол ишлаган, халқимизнинг юрагида адолат ва ҳақиқат илдиз отишига ишонч туйғусини уйғота олишни ўз ҳаёт йўли, деб билган ҳар бир судья учун яна бир бор олий дастуриламал бўлди. Мен ҳеч қачон йўлдан оғмаслигим зарурлигини, Президентим ва халқим олдидаги ўз бурчимни чуқурроқ ҳис қилдим.

Нотариус сансалорликка йўл қўйди...

Оқибатда ишдан олинди

Биз ким бўлишимиздан қатъи назар, хоҳ раҳбар, хоҳ давлат хизматчиси, хоҳ оддий ходим, энг аввало, муомала маданиятини мукаммал эгаллашимиз лозим. Тўғри, ўз ишимизни жуда яхши билишимиз, ўз соҳамизнинг устаси, билимдони бўлишимиз мумкин. Лекин одамлар билан муносабатда, одамлар билан гаплашганда, ён-атрофдагилар билан мулоқотга киришганда хушфеъл ва хушхулқ бўлмасак буларнинг бари бекор. Одамлар кўнглига озор бермасдан, ёқимлилик билан суҳбатлашиб тўғри йўл кўрсатиш, кайфиятинг қандай бўлишидан қатъи назар қаршингдаги инсоннинг дилини хира қилмаслик, Сендан ёрдам сўраб турган бир пайтда уни жеркиб ташламаслик керак. Эҳтимол, бу одам ўз муаммоси қаерда ечим топишини англамас, эҳтимол, бу одамнинг иш ечими бошқа бир идора билан ҳам боғлиқдир, нима бўлган тақдирда ҳам у Сен ишлаётган идорадан рози-ризо бўлиб чиқиб кетиши керак.

Буни ҳаётнинг ўзи кўрсатиб турибди. Билими, тажрибаси кўп, ташаббускор раҳбар ёки шижоатли ходим бўлишинг мумкин, бироқ халқ билан мулоқотда, одамлар орасида ўзингни намоён этолмасанг расмиятчи тўра қиёфасида қолаверасан. Муомала ҳам истеъдод, мулоқот ҳам истеъдод белгиси. Президентимиз ҳам ҳар қайсимиз оддий халқ ичига кириб, халқнинг кўнглини билайлик, халқнинг дардини эшитайлик, деб беҳуда даъват этмаяптилар. 

Адлия вазирлигида ҳам бугун ҳар бир ходимга худди юқоридагидай талаб қўйилган. Яъни, халқдан узоқлашма, халқдан айрилма, оёғинг ердан узилмасин, ҳамиша хушмуомалали бўл, Сендан ёрдам сўраганга тўғри йўл кўрсат, ҳеч кимнинг дилини оғритма, халқ борки, Сен борсан, деган тушунча ҳар бир ходимнинг тафаккурига чуқурроқ сингдирилмоқда. Шундай бўлса-да, бу улуғ тушунча ва ҳақиқатни тўлиқ англаб етмаганлар ҳам учраб турибди.

Тошкент шаҳридаги Олмазор туман 7-сон давлат нотариал идораси нотариуси А.Қувондиқова ички меҳнат тартиби қоидаларини бузганлиги натижасида ишдан бўшатилди. 

Бунга, албатта, нотариуснинг фу­қа­ро­нинг ҳуқуқ ва манфаатларини  амалга оширишда беғараз  кўмак кўрсатиш, унга ҳуқуқ ва мажбуриятларини тушунтириш, улар билан қўпол муомалада бўлмасликни унутгани сабаб бўлди.

Фуқаро  С. Аманова давлат нотариал идорасига квартира ҳадя шартномасини тасдиқлаш масаласида мурожаат қилган эди.

Мазкур битимни тасдиқлаш учун эса барча зарур ҳужжатлар тақдим этилганлигига қарамасдан, нотариус томонидан ҳадя  қилувчининг умумий  мулкига нисбатан суд орқали вафот этган турмуш ўртоғининг ҳам улушини белгилаб берилиши лозимлиги тўғрисида нотўғри талаб  қўйилган.

Мазкур ҳолат бўйича вазирлик ходимлари томонидан нотариусга масалани судга мурожаат қилмасдан ҳал этиш йўллари тушунтирилган. Бироқ А.Қувондиқова ушбу тушунтиришларни рад этиб, қўполлик билан фуқаро С.Амановадан ортиқча  ҳужжатлар талаб қилишда давом  этган.

Натижада фуқаро бошқа нотариусга мурожаат қилишга мажбур бўлди. Ушбу  нотариал ҳаракат қисқа муддатда қонун ҳужжатларида белгиланган тартибда расмийлаштирилган.

Мурожаат юзасидан вазирликка ча­қирилган  нотариус А.Қувондиқова масъ­ул ходим иштирокида фуқаро С.Ама­но­ва билан қўпол муомалада бўлиб, уни ҳақорат  қилган. Шунингдек, мурожаатни кўриб чиқиш жараёнида холисликни таъминлашга салбий таъсир ўтказиш мақсадида фуқарога босим ўтказиб, унга нисбатан маҳалла фуқаролар йи­ғинидан салбий тавсифнома олганлигини айтиб қўрқитишга ҳаракат қилган.

Ушбу хатти-ҳаракатлари билан нотариус фуқаронинг бир неча кун мобайнида овора бўлишига, шунингдек, вазирликка такроран шикоят билан мурожаат қилишига сабаб бўлди.

Оқибатда ички меҳ­нат­ тартиби қои­даларига асосан А.Қу­вондиқова билан тузилган меҳнат шартномаси бекор қилинди.

Ўз мухбиримиз

ТАДБИРКОРЛАР ВА ФУҚАРОЛАР ДИҚҚАТИГА!
Сизнинг ҳудудингизда фаолият юритаётган Давлат хизматлари марказлари хизматидан қониқмаяпсизми? ёки улар Сизнинг тадбиркорлик фаолиятингизни амалгаоширишингизда сусткашликка йўл қўйишаяптими? Қуйидаги рақамларга мурожаат қилинг:

Адлия вазирлиги 

1008, 233-75-97. 

“Инсон ва қонун” 

газетаси 

233-44-50.

Сизнинг мурожаатингиз Адлия вазирлигининг масъул ходимлари ҳамда “Инсон ва қонун” газетасининг махсус мухбирлари томонидан вақтида кўриб чиқилади.

Барча фуқаролар диққатига!

Сиз зарурат юзасидан борган фуқаролик ҳолати далолатномаларини ёзиш бўлими ходимлари хизматидан қониқмаяпсизми ёки улар томонидан сизнинг ҳақ ҳуқуқларингиз поймол этилаяптими? 
қуйидаги рақамларга мурожаат қилинг:

Адлия вазирлиги 

1008, 236-78-52. 

“Инсон ва қонун” 

газетаси 

233-44-50.

Сизнинг мурожаатингиз Адлия вазирлигининг масъул ходимлари ҳамда “Инсон ва қонун” газетасининг махсус мухбирлари томонидан кечиктирилмасдан ўрганилади.

Жисмоний ва юридик шахслар диққатига!

Сиз ишингиз тушиб борган давлат нотариал идораси ходимлари хизмат вазифасини қонуний олиб бормаяптими ёки Сизни беҳуда сансалорликка солишяптими, ортиқча пул талаб қилишаяптими? қуйидаги рақамларга мурожаат қилинг:

Адлия вазирлиги 

1008, 236-78-52. 

“Инсон ва қонун” 

газетаси 

233-44-50.

Сизнинг мурожаатингиз Адлия вазирлигининг масъул ходимлари ҳамда “Инсон ва қонун” газетасининг махсус мухбирлари томонидан зудлик билан ўрганиб чиқилади.

МУРОЖААТ ОРТИДА ИНСОН БОР
Адлия органлари 2017 йил давомида назорат қилувчи органлар томонидан 171 нафар тадбиркор фаолиятида ноқонуний текшириш ўтказилганлигини, 1578 та ҳолатда эса текширишлар ўтказиш тартиби бузилганлигини аниқлади.

Юқоридаги қонунбузилиш ҳолатларини бартараф этиш юзасидан адлия органлари томонидан 180 та тақдимнома, 129 та маъмурий таклиф ва 10 та даъво­ариза киритилди.

Натижада жами 321 нафар айбдор шахс жавобгарликка тортилди, шундан 216 нафари (9 нафари лавозимидан озод қилинган) интизомий, 109 нафари маъмурий жавобгарликка тортилди ва 36 та ноқонуний қабул қилинган қарор бекор қилинди.

Хусусан, Пахтакор туман Ер ресурслари ва давлат кадастри бўлими томонидан “Жасурбек Илхомжон”, “Кандия”, “Суғончи Тоир”, “Тараққиёт”, “Бахмал саркари”, “Бахтиёр Бунёдбек” фермер хўжаликлари, шунингдек, Бахмал туман Ер ресурслари ва давлат кадастри бўлими томонидан “Шожавлон Руслан” фермер хўжалиги фао­лиятида ноқонуний текшириш ўтказилганлиги аниқланиб, мазкур ҳолатни бартараф қилиш мақсадида киритилган тақдимномага ­асосан тадбиркорларга нисбатан қўлланилган ноқонуний қарорлар бекор қилинди.

Ўз мухбиримиз

“Инсон ва қонун” сўровига асосан

Фуқаролик паспорти берилди

СУРХОНДАРЁ вилояти Шўрчи тумани Бахшитепа маҳалласида яшовчи фуқаро Ғуччиев Бахтиёрнинг фуқаролик паспорти расмийлаштирилиб берилишида амалий ёрдам сўраб, “Инсон ва қонун” таҳририятига ёзган аризаси вилоят ички ишлар бошқармасининг масъул ходимлари томонидан ўрганиб чиқилди. 

Ўрганиш давомида фуқаро Б.Ғуччиевнинг Ўзбекистон Республикаси биометрик паспорти берилиши ҳақидаги аризасига асосан унинг номига электрон талабнома шакллантирилган бўлиб, Вазирлар Маҳкамаси қошидаги давлат персоналлаштириш марказидан биометрик паспорт келган. Б.Ғуччиевга ўрнатилган тартибда фуқаролик паспорти берилганлигини маълум қиламиз.

Ш.БЎРОНОВ,

Сурхондарё вилоят ИИБ бошлиғи биринчи ўринбсари

Иш ҳақи ундирилди

Фуқаро Р.Утанбоевнинг “Резина оптима стандарт” МЧЖдан 2015 йил 10 сентябрдан 2015 йил 6 октябр кунига қадар ишлаган иш ҳақини ололмаётганлигидан норози бўлиб таҳририятимизга ёзган мурожаати Қўқон шаҳар прокуратураси томонидан ўрганиб чиқилди.

Ўрганиш жараёнида унинг номига “Универсалбанк” Қўқон филиалидан плас­тик карта очилиб, унинг номига 2015 йилнинг сентябрь ойида жамият томонидан 721 минг сўм иш ҳақи туширилган бўлса-да, фуқаро паспорти нусхаси билан банк филиалига мурожаат қилмаганлиги аниқланди.

Шаҳар прокуратурасининг аралашуви билан Р.Утанбаевнинг иш ҳақи ундирилди. 

Ғ.ФОЗИЛОВ,

Қўқон шаҳар прокурори, адлия маслаҳатчиси

ЯНГИ ҚОНУНЛАР:
МАЗМУН-МОҲИЯТИ
2018 йил январь 

ойининг ўтган 

даврида жами 30 дан ортиқ қонун ҳужжатлари қабул қилиниб, Lex.uz 

сайтида эълон қилинди.

Бир қатор янги қонунлар билан айрим қонун ҳужжатларига ўзгартиш ва қўшимчалар киритилди.

***

Масалан, Солиқ кодекси солиқ мониторинги боби билан тўлдирилди.

Натижада солиқ тўловчилар томонидан йўл қўйилиши мумкин бўлган камчиликларнинг олдини олиш имконияти яратилди.

Эндиликда инсофли солиқ тўловчи, яъни охирги икки йил ­ичида солиқ мажбуриятларини ўз вақтида тўлиқ бажариб келган солиқ тўловчилар вақтинчалик молиявий қийинчиликларга учраганда солиқ таътиллари берилиши мумкин.

Ортиқча тўланган солиқлар ва бошқа мажбурий тўловлар суммаларини қайтариш ёки ҳисобга олиш мурожаат қилинган санадан бошлаб 15 иш куни (илгари 30 иш куни) давомида амалга оширилиши белгиланди. Мазкур ўзгартиришлар 1 январдан кучга кирди.

Вазирликлар, идоралар ва ташкилотлар ходимларининг формали кийим-бошини қонунга хилоф равишда кийиб юрганлик ва  мулкни қасддан нобуд қилиш ёки унга зарар етказганлик учун маъмурий жавобгарлик белгиланди.

Эндиликда суд (ФҲДЁ органлари) эр-хотинга ярашиш ­учун муҳлат тайинлаб, ишнинг кўрилишини кейинга қолдирган тақдирда, фуқаролар йиғинининг яраштириш комиссияси тегишли чоралар кўриш учун уч кундан кечиктирмасдан ёзма равишда хабардор қилиши керак.

Шунингдек, қонун ҳужжатларига алимент олиш ҳуқуқига ­эга шахсларнинг ҳуқуқлари ва қонуний манфаатларини ҳимоя қилишни таъминлайдиган бир қатор ўзгартишлар киритилди.

Эндиликда:

Алимент тўлашдан бўйин товлаганлик учун 15 суткага маъмурий қамоқ тариқасидаги маъмурий жавобгарлик белгиланади.

Алимент тўлашга мажбур шахсларни Жиноят кодексининг 122 ва 123-моддалари бўйича жавобгарликка тортишга асос бўладиган алимент тўлашдан бўйин товлаш муддати уч ойдан икки ойга камайтирилди. 

Мазкур қоида алимент олишга эҳтиёжи бўлган болаларнинг ҳуқуқларини ҳимоя қилиш ҳамда таъминлашдан бўйин товлайдиган шахсларнинг қарздорлиги кўпайишига йўл қўймаслик мақсадида киритилди.

Жиноят кодексининг 122 ва 123-моддалари санкцияларидан жарима ва мажбурий жамоат ишлари тариқасидаги жазолар чиқарилмоқда. 

Оила кодексининг 99-моддасидаги ҳар бир бола учун алимент миқдори қонунчиликда белгиланган энг кам иш ҳақи миқдорининг 75 фоиздан (илгари учдан бир қисм) кам бўлмаган миқдорда белгиланди (оширилди). 

Оила кодексининг 140-моддаси бола вояга етгунига қадар муддатга алимент тўловларини, хусусан кўчар ва кўчмас мол-мулк ёки бошқа қимматли нарсалар бериш орқали олдиндан тўлаш имкониятини назарда тутадиган қоидалар билан тўлдирилди. 

“Суд ҳужжатлари ва бошқа органлар ҳужжатларини ижро этиш тўғрисида”ги Қонуннинг 421-моддаси алимент тўлашга мажбур шахс томонидан алиментни олдиндан тўлаш ёки гаров шартномаси тузиш ҳолатларида, ушбу шахсга республикадан чиқишга қўйилган тақиқни олиб ташлашни назарда тутувчи қоидалар билан тўлдирилди. (Мазкур ўзгартиришлар 10 январдан кучга кирди).

***

Вазирлар Маҳкамасининг 2018 йил 8 январдаги “Фуқаролар ва жамоат ташкилотларини ҳуқуқбузарликлар профилактикаси ва жиноятчиликка қарши курашишдаги фаол иштироки учун рағбатлантириш тартиби тўғрисида низомни тасдиқлаш ҳақида”ги Қарорида:

Фуқароларни пул маблағлари билан рағбатлантириш ҳуқуқбузарликлар профилактикаси ва жиноятчиликка қарши курашиш бўйича республика ва ҳудудий идоралараро комиссиялари томонидан энг кам ойлик иш ҳақининг йигирма бараваригача миқдорда рағбатлантирилади.

Фуқаролар ҳар бир тасдиқланган маълумот учун рағбат­лантирилади. Хусусан, ўта оғир жиноятлар учун — 150 фоизгача пул маблағлари билан рағбатлантирилади.

Рағбатлантириш ташаккурнома ва бошқа эсдалик совғаларини бериш орқали ҳам амалга оширилиши мумкин.

***

2018 йил 9 январдаги “Ўзбекистон Республикасининг Мудофаа доктринаси тўғрисида”ги Қонунда:

Доктринага асосан Ўзбекистон ҳеч бир давлатни ўзининг душмани деб ҳисобламайди ва барча мамлакатлар билан муносабатларни ўзаро наф кўриш, тенг ҳуқуқлилик барча низоли масалаларни тинч воситалар ва музокаралар йўли билан ҳал қилиш, давлатлараро шаклланган чегараларнинг бузилмаслиги ва ўзгармаслигини тан олиш асосида қуради. (Қонун 10 январдан кучга кирди).

Давоми кейинги сонда.

ГАЗЕТАНГИЗ МЕНГА ЁРДАМ БЕРДИ
Фарғона вилояти Ўзбекистон туманидаги “Шўрсув инвест” масъулияти чекланган жамияти раҳбариман. Кончилик фаолияти билан шуғулланадиган ушбу корхонани  яхши ният билан ташкил қилдим ва туман иқтисодиётини кўтаришга ҳисса қўшадиган ташкилот сифатида оёққа турғиздим. Бироқ бир пайтлар МЧЖни ташкил қилиш вақтида таъсисчи сифатида киритганим қайноғам билан  ўртамизда МЧЖ мол-мулклари юзасидан мулкий низо келиб чиқди. У таъсисчи сифатида “Шўрсув инвест” МЧЖнинг барча ҳужжатларини талаб қилиб, судга даъво аризасини киритди. 

Суд жараёнида жиддий муҳокамалар бўлди ва даъво аризани рад қилиш хусусида ҳал қилув қарори қабул қилинди. 

Судда “Инсон ва қонун” газетасидан мухбирнинг иштироки ва холис журналистик кузатув олиб боргани, ҳуқуқий тушунтиришлар ҳамда маслаҳатлар бергани менга далда бўлди ва куч бағишлади. Таҳририятнинг ҳар бир мурожаат билан танишиб, жиддий иш олиб боришига, фуқаролар манфаатларини адолатли равишда ҳимоя қилишларига гувоҳ бўлдим.

Мурожаатим асосида менга амалий ёрдам кўрсатилганидан жуда хурсандман. Таҳририят ходимларига чуқур миннатдорчилигимни билдираман. 

Турсунали Расулов,

Фарғона вилояти “Шўрсув инвест” МЧЖ раҳбари

ҚОНУНБУЗАР ЖАРИМАГА ТОРТИЛДИ
АНДИЖОН вилоят адлия бошқармаси томонидан “Ўзагросуғурта” акциядорлик жамияти Андижон вилоят филиали ва унинг туман бўлимлари фаолиятида фермер хўжаликлари билан суғурта шартномаларининг тузилиши ва бажарилиши аҳволи ҳамда соҳага оид қонун ҳужжатларига риоя этилиши ҳолати ўрганилганида, жамият ва ­унинг туман бўлимлари томонидан 9 мингдан ортиқ ҳолатда қонунбузилишлар аниқланди. 

Аниқланган қонунбузилишни, уларнинг сабабларини ҳамда бунга олиб келувчи шарт-шароитларни бартараф этиш юзасидан бошқарма томонидан 13 та тақдимнома киритилди. Тақдимнома жамият ва унинг туман бўлимлари томонидан муҳокама қилиниб, қонунбузилиш ҳолатларига йўл қўйган 16 нафар шахсга интизомий жазо чораси қўлланилиб, 1 нафар масъул ходим эгаллаб турган лавозимидан озод этилди.

Шунингдек, Марҳамат туманида жойлашган “Ўқчи” пахта тозалаш АЖ билан шу тумандаги “Феруз” фермер хўжалиги ўртасида 2016 йил 9 февралда 72-сонли пахта хомашёси ва уруғлик пахта харид қилиш бўйича контрактация шартномаси тузилган бўлиб, шартномага асосан фермер хўжалиги ўзига юклатилган мажбуриятни бажарган бўлсада, “Ўқчи” пахта тозалаш АЖ томонидан шартнома мажбурияти лозим даражада бажарилмаганлиги сабабли, фермер хўжалиги олдида қарздорлик юзага келган. Шу сабабли, бошқарма томонидан “Ўқчи” пахта тозалаш АЖ бош ҳисобчиси Д.Рахимовга нибатан Маъмурий жавобгарлик тўғрисидаги кодекснинг 1761-моддаси билан маъмурий ҳуқуқбузарлик тўғрисида баённома расмийлаштириб, кўриб чиқиш учун судга юборилган.

Суд томонидан ушбу маъмурий иш кўриб чиқилиб, ҳуқуқбузар “Ўқчи” пахта тозалаш АЖ бош ҳисобчиси Д.Рахимовга энг кам ойлик иш ҳақининг бир баравари миқдорида жарима тайинланди.

Фарҳод АШМАТОВ,

Андижон вилоят адлия бошқармаси 

масъул ходими

КИМГА ФОЙДА? КИМГА ЗАРАР?
КИМНИНГ ЧЎНТАГИ АБГОР, КИМНИНГ ҲАМЁНИ ҚАППАЙМОҚДА
ҲОЗИРДА айрим тўйлар ортиқча дабдабага берилиб, кимўзарга  ўтказилаётганлиги ачинарли ҳол. Бундан кимга фойдаю кимга зиён, бу маданиятми ёки маданиятсизликми, бу одатлар замонавийликми ёхуд замондан орқада қолаётганлик белгисими?

Биргина никоҳ тўйидаги сўнгги русумдаги қимматбаҳо автомобилларни кимўзарга буюртма қилиш жараёнини олиб кўрайлик. Никоҳ тўйи учун ўн-ўн бешталаб бир хил ранг ва сўнгги русумдаги қимматбаҳо автомобиллар карвони ташкил этилади. Улар билан шаҳар кўчалари тўлдириб юрилади.

Бироқ ушбу автомобилларнинг ҳар бири 150 дан 200 минг сўмгача ижарага олинаётганлигини ҳам бир ўйлаб кўринг.

Хўш, бу билан кимга фойда келти­раяпмиз, кимнинг чўнтагини тўл­ди­раяпмиз? 

Исталган ривожланган давлатлардаги энг бадавлат оиланинг тўйлари билан қизиқиб кўринг. Уларнинг деярли биронтасида бунақанги тўй кортежларини учратмайсиз.

Масалан, Японияда аксарият келин-куёвлар ўзларининг тўй базмига оддий таксида кириб келишади.

Ёки бўлмаса тўй тантаналарига 500 дан 1000 нафаргача меҳмонларни так­лиф этиш билан кимга фойда келтираяпмиз?

Бир ёки бир нечта қаср мисоли тўйхонани қуриб, ҳашамдор базмларнинг кўпроқ бўлишидан манфаатдор “тадбиркор”гада, албатта.

Юқоридаги ҳар иккала ҳолатдаги сарф-харажатларни ёш оила ис­тиқболи учун тўғри сарфлаганимиз­ маъқул эмасми? Нега, йиллар давомида йиғиб-терганимизни ёш ­оила­ учун кундалик зарур бўлган жи­ҳоз­ларни харид қилишга сарфламаймиз?

Майли, бу кундалик жиҳозларнинг ҳаммаси муҳайё дейлик, буларга зарурат йўқ бўлса, ушбу маблағни ёшлар учун имтиёзли шартларда­ қурилаётган уй-жойларни сотиб олиш­­га сармоя қилиб киритсак бўл­майдими?

Уй-жойга ҳам зарурат йўқ дейлик, ёш оилани тадбиркорликка жалб ­этиб, оилавий тадбиркорлик ташкил этишни сармоялашга сарфласакчи? 

Ёш оилани, мустақил ҳаётга қадам қўяётган ёшларни алоҳида уй-жой билан ёки кафолатланган иш билан, рўзғори учун зарур даромад билан таъминлашга асосий эътиборни қаратсак тўғри эмасми?

Бундай қараш барчамизда — ма­ҳалла фаоллари-ю, оқсо­қол­ла­ри­да, тўй қилаётган ота-оналару, ёшларда шаклланмоғи керак, албатта.

Тўйларни ихчам, ортиқча сарф-харажатларсиз ўтказиш эвазига тежаб қолинган маблағларни ёш оила ўзини тиклаб олишлари ва келажакда ўз йўлларини топиб фойдали меҳнат билан шуғулланишлари учун тадбиркорлик фаолиятига йўналтирсак, ёш оилаларнинг мустаҳкам бўлишига ва бахтли келажагига замин яратган бўлар эдик.

Ёш оилаларни тадбиркорлик фаолияти билан шуғулланишга жалб этиш мақсадида, “Оилавий тадбиркорлик тўғрисида”ги Ўзбекистон Рес­публикаси Қонунига бу борада кенгайтирилган доирадаги имтиёзларни назарда тутувчи ёш оила ҳақидаги нормани киритсак мақсадга мувофиқ бўлар эди.

Шундагина биз ёш оила истиқболини ўйлаб иш тутган бўламиз.

Азиз МАВЛОНОВ, 

Сирдарё вилоят адлия бошқармаси масъул ходими
Аноним хат

Дабдабанинг қурбони бўлдим

КАТТА орзу-ҳаваслар билан тўй бошладим. Синглим билан қуда бўлдим. Албатта-да, якка-ю­ ягона ўғлимга кўз ўнгимда ўсган яхши, тарбияли жиянимни муносиб билдим. Қолаверса, мис­қол­лаб йиққан бор давлатимни бегона бировнинг қизига қолдириб кетаманми, деган хаёлга ҳам бордим. 

Тўй ташвишлари бошланиб кетди. Моҳир усталарни чақириб, уйимни шу қадар ўзгартириб юбордимки, нақд муҳташам қасрнинг ўзи бўлди қолди. Синглимни чақириб, уйни кўрсатдим. Уйнинг чиройига, қурилиш услубига мос келадиган мебеллар, гиламлар ва бошқа жиҳозлар олиб келиши кераклигини уқтирдим. Бундай шароитга тўғри келадиган мебеллар қайси дўконларда бўлишини ҳам айтдим. Синглим бироз ташвишли аҳволда уйимдан чиқди. Аслида у ҳам ўзига етар даражада орзу-ҳавасли, казо-казо танишларим олдида мени ҳеч вақт уятга қўймайди. Фақат турмуш ўртоғи сал зиқнароқ.

Хуллас, қудалар мен айтган магазинга бориб, мебелларни кўришибди ва фиғонлари фалакка кўтарилибди. Нимамиш, буларнинг биттасини олишга ҳам қурби етмасмиш. Эркак қудамиз бош чангаллаб қолибди ва бундан кўра арзонроқ, чиройли, сифатли мебеллар ҳам кўпку, шулардан олсак бўлмайдими, деб можаро бошлабди. 

Йўқ-йўқ, миллионлаб пул сарфлаган шундай муҳташам уйимга арзон-гаров мебелларни киритишни сира-сира тасаввур қила олмадим. Ўзим кўмаклашай десам, олдимда турган харажатларим сон мингта. Тўйда дастурхон ёзишнинг ўзи бўладими? Қанчадан-қанча меҳмонларим бор. Фикримда қатъий турдим. Уларни ўша мебелларни олишга мажбурладим. Қарз қил, қавола қил, дедим синглимга, бир амаллаб узарсан. Машмаша бўлди, уруш-жанжаллар бўлди. Менинг эса кўзимга ўша мебелдан бошқаси кўринмасди. 

Тўй дабдаба билан ўтди. Синглим ва эри букчайиб қолгандай эди, назаримда. Ўзим ҳам қарзга ботиб кетгандим. Қарз узаман, деб эзилиб кетган қудаларимнинг аҳволи кўз ўнгимда қолиб кетди. Менга дунёдаги энг катта қувончни бағишлаши керак бўлган набирам ҳам туғилди. Улар эса ҳамон қарзнинг оғир юки остида эзилиб ётишибди. 

Ҳурматли таҳририят ходимлари, хатимни газетангиз саҳифаларида босишга муносиб билсангиз, унда мана бу гапларимни қайта-қайта таъкидлашни  истардим.

Ўша мебеллар уйимга чиндан ҳам кўрк бериб турибди. Бироқ шу топда, биласизми, ана шу қимматбаҳо жиҳозларни уриб майдалаб, чил-чил синдиргим келаяпти. Қанийди, Худойим куч берса, уларни ер билан яксон қилсам. Набирам ногирон туғилди. Бир умрга ногирон. Жон боламнинг боласи, кечиб кечолмасам, ҳар  қараганимда эзилиб адойи тамом бўлаяпман. Уйимдаги ҳашамат кўзимга бало-қазодай кўринаяпти. Шу гўдакнинг соғлиги учун бор давлатимни берган бўлардим. Хаёлимда мункайган қудаларим, қўйнимда ногирон набирам. Дабдабага ниҳоятда берилганим учун Тангрининг лаънатига учрагандекман.

Парламентда энди 

Экологик ҳаракат 

учун квота ажратилмайди

Саидрасул САНГИНОВ,

Экоҳаракат марказий 

кенгаши ижроия қўмитаси 

раиси ўринбосари:

— Ҳаракат вакиллари парламент қуйи палатасига квота асосида киритилиши ташаббус­корлик фаолиятини муайян даражада сусайтирмоқда. Буни Президентимиз Олий Мажлисга Мурожаатномасида ҳам таъкидлади. Экологик ҳаракат вакиллари учун махсус ўрин ажратишдан воз кечиш вақти келгани, бу ўзгариш сиёсий майдонда соғлом рақобатни кучайтириши ва Экологик ҳаракатнинг алоҳида сиёсий куч сифатида мустаҳкамланишига хизмат қилиши алоҳида қайд этилди. “Шу боис барча сиёсий кучлар учун тенг шароит яратиш ва парламент қуйи палатасидан Экологик ҳаракат вакиллари учун махсус ўрин ажратишдан воз кечиш вақти келди”, дея таъкидлади Президент. 

Бу ўзгариш сиёсий майдонда соғлом рақобатни кучайтиради ва Экологик ҳаракатнинг алоҳида сиёсий куч сифатида мустаҳкамланишига хизмат қилади. 

“Фаол тадбиркорлик, инновацион ғоялар ва технологияларни қўллаб-қувватлаш йили” Давлат дас­турида 2018 йил 1 августга қадар Экологик ҳаракат вакиллари учун белгиланган квотани бекор қилиш назарда тутилган қонун лойиҳаси ишлаб чиқилиши режалаштирилган.

Ҳозирда мазкур йўналишда қизғин иш олиб борилмоқда. 

Жумладан, Экоҳаракатнинг сиёсий партия сифатида ёки жамоат ҳаракати сифатида сиёсий майдонга чиқиши борасида муҳокамалар олиб борилмоқда.

Қонун лойиҳасини ишлаб чиқишга Олий Мажлис Қонунчилик палатаси (келишув асосида), Марказий сайлов комиссияси, Адлия вазирлиги, АҚҲМИ, Ўзбекистон Экологик ҳаракати масъул этиб белгиланди.

Ушбу қонун лойиҳасида Олий Мажлис Қонунчилик палатасидан Ўзбекистон Экологик ҳаракати вакиллари учун белгиланган квотани бекор қилиш назарда тутилади.

Мазкур интервью Ўзбекистон экологик ҳара­катининг “Йил сарҳисоби: 2017 йилдаги фаолият ­якунлари ва истиқболдаги режалари”га бағишланган видеоконференцияда ёзиб олинди.

“Инсон ва қонун” газетаси мухбири 

Дилфуза ЭРГАШЕВА ёзиб олди.

Хиёнатни адолат чодири билан ёпманг!

Текширув ноқонуний дейлик, лекин...

НАМАНГАН ВИЛОЯТ адлия бошқармаси томонидан “Норин деҳқон бозори” МЧЖ раҳбари В.Абдумажидовнинг Норин туманидаги айрим мансабдор шахслар томонидан жамият фаолиятида ноқонуний равишда текшириш ўтказилганлигидан норози бўлиб ёзган мурожаати ўрганиб чиқилди.

Ўрганиш жараёнида 2017 йил 21 июлда Норин туман ветеринария бўлими бошлиғи ўринбосари ва ­участка давлат инспектори ҳамда туман ДСЭНМ ходими томонидан туман ҳокимлиги мансабдор шахс­ларининг топшириғига асосан “Норин деҳқон бозори” МЧЖ ва унга қарашли Норинкапа филиалида Назорат қилувчи органлар фаолиятини мувофиқлаштирувчи Республика кенгашининг рухсатисиз, “Хўжалик юритувчи субъектлар фаолиятини давлат томонидан назорат қилиш тўғрисида”ги Қонун талабларига зид равишда ноқонуний текшириш ўтказилганлиги аниқланди.

Хусусан, текширувчилар томонидан 21 июлда “Норин деҳқон бозори” МЧЖ ва унга қарашли Норинкапа филиалида ўтказилган текширишда туман ветеринария бўлими бошлиғи ўринбосари ва участка давлат инс­пектори томонидан савдо расталари талаб даражасига жавоб бермаслиги, гўшт ва гўшт маҳсулотлари савдосида ветеринария-санитария қои­даларига риоя қилинмай белгиланмаган жойларда (очиқ расталарда) савдо қилинаётганлиги, савдо қилаётган фуқаролар тиббий кўрикдан ўтмаганлиги, фуқаролар томонидан белгиланган тартибда рўй­хатдан ўтмаган ҳолда савдо қилаётганлиги, туман ДСЭНМ ходими томонидан бозор ҳудудининг белгиланмаган жойларида ҳамда қўлбола усулда тайёрланган расталарда гўшт маҳсулотлари сотилаётганлиги, тадбиркор Ш.Холмуродова соғлиқни сақлаш вазирлигининг 200-сонли буйруғи талабларини бузган ҳолда донали таомлар сотаётганлиги аниқланган. Мазкур ҳолат бўйича Норин туман ҳокимлигига ёзма равишда ахборот тақдим этилган.

Бундан ташқари, “Назорат қилувчи органлар­ то­монидан хўжалик юритувчи субъектлар — юри­­дик ­шахслар фаолиятидаги текширишларни му­вофиқлаштириш ва ўтказиш тартиби тўғ­рисида”ги Низомнинг 3-иловасида ветеринария органига хўжалик юритувчи субъектларда назорат қилувчи органларнинг кенгаш (вилоят комиссиялари) билан қўшимча келишувсиз текширишлар ўтказиш ҳуқуқи берилмаган.

Юқоридагиларга кўра, туман ҳокимлиги мансабдор шахслари, Норин туман ветеринария бўлими бошлиғи ўринбосари ва участка давлат инспектори ҳамда туман ДСЭНМ ходимининг хатти-ҳаракатларига ҳуқуқий баҳо бериш учун тўпланган ҳужжатлар Норин туман прокуратурасига юборилди.

Норин туман прокуратураси томонидан туман ҳокими ўринбосари, ветеринария бўлими бошлиғи ўринбосари ва участка давлат инспектори ҳамда ДСЭНМ ходимига нисбатан маъмурий жавобгарлик тўғрисида иш қўзғатилиб, туман маъмурий судининг 2017 йил 27 октябрдаги қарорлари билан уларнинг ҳар бирига энг кам ойлик иш ҳақининг беш баравари миқдорида маъмурий жарима жазоси тайинланди.

Дониёр МИРЗАХМЕДОВ,

Наманган вилоят адлия бошқармаси 

масъул ходими
БУЁҒИГА НИМА ДЕЙСИЗ?
Норин туман ҳокими ўринбосари, ветеринария бўлими бошлиғи ўринбосари, участка давлат инспектори ҳамда ДСЭНМ ходимига нисбатан маъмурий жарима жазоси қўлланилди. Бу қонунчилигимиз нуқтаи назаридан тўппа-тўғри қарор. Бунга сўзсиз қўшиламиз. Аммо масаланинг иккинчи томони ҳам бор. Балки буни масаланинг ахлоқий томони, десак, ҳам бўлар. 

Ўзингиз ўйланг-а, ҳоким ўринбосари ва бошқа масъул ходимлар бозордаги ҳолатни ўрганган. Хўш, бозорда ўша талабга жавоб бермайдиган расталарда гўшт сотган айбдорми ёки уни текшириш учун борган масъул айбдорми? Наҳот шу жазони тайинлаган мутасадди ходимларнинг ўзи ҳам шу гўштдан сотиб олса? Боласига едирса? 

Бозор раҳбарининг ўзи ҳам шу сифатсиз гўштдан олиб болаларига едирармикан, тозалик талабига зид жойда сотилаётган гўшт, гўшт маҳсулотини уйига олиб борармикан? Норин туманидаги ҳуқуқни муҳофаза қилувчи идора ходимлари санитария ҳолатига жавоб бермайдиган жойларда сотилаётган ўша гўшт ва гўшт маҳсулотларини сотиб олиб фарзандига едирармикин, “ноқонуний текширув”га чора кўрган ҳуқуқ идораси ходимлари бозордаги аҳволга қандай чора кўришди экан?

Бозорда савдо растаси талаб даражасида бўлмаса, гўшт ва гўшт маҳсулоти ветеринария-санитария қоидасига риоя қилмай (очиқ растада) сотилса, гўшт сотаётган фуқаролар тиббий кўрикдан ўтмаган бўл­са, ҳатто айримлар Республика соғлиқни сақлаш вазирининг 200-сонли буйруғи талабини бузган ҳолда донали таом сотаётган бўлса бемалол кўз юмиб кетавериш керакмиди? Туман ҳокими ўринбосари ҳамда мутасаддилар қўл қовуштириб ўтириши керакмиди? Нима қилиш керак эди? “Норин деҳқон бозори” МЧЖ раҳбари В.Абдумажидовнинг “ноқонуний текширув” бўляпти, деб адлияга мурожаат қилишга ақли етибди-ю, бозордаги аҳволни ўйлашга келганда эса...?

Балки қонунлар ҳокимнинг ваколатини кенгайтирувчи норма билан тўлдирилиши зарурдир.

Балки, деган саволлар келаверди, келаверди. Сиз бунга нима дейсиз? 

“Истеъмолчиларнинг ҳуқуқларини ҳимоя қилиш тўғрисида”ги  Қонуннинг 6-моддасига асосан, ишлаб чиқарувчи (сотувчи, ижрочи) ўзи реализация қилаётган маҳсулот (иш, хизмат)лари ҳақида истеъмолчига ўз вақтида зарур, тўғри ва тушунарли маълумот бериши шарт.

Ишлаб чиқарилган санаси ҳамда яроқлилик муддати кўрсатилмаган озиқ-овқатларни реализация қилиш қатъиян ман этилади. Бунга йўл қўйган сотувчи эса жавобгар ҳисобланади.

Қонун ҳаммамизга баробар. Лекин, энг аввало, Ярат­ган инсофни ўзимизга берсин! Бозордаги аҳвол эса бозор раҳбарининг виждонига ҳавола!

Таҳририятдан

ҲАЁТ ҲАҚИҚАТИ
Диёнат ва номус бир оиланинг саодати ва интизоми учунгина ­эмас, балки бир мамлакатнинг саодати ва барқарорлиги учун ҳам зарур ва лозимдир.

]
***

Фарғона вилоят адлия бошқармасининг 2017 йил 25 декабрдаги 473-ум-сонли буйруғига асосан Фарғона шаҳридаги “Farg’ona biznes hi­mo­ya” адвокатлик фирмасига­ ишга кирганлиги сабабли Умарова Мавлюда Низамовнага­ 514 рақамли адвокатлик гу­воҳномаси берилиб (лицензия 21.01.2013 йил, FE №000233, адвокатлик гувоҳномаси №514, 25.12.2017 й.) адвокатлик ма­қоми тик­ланди.

***

Қашқадарё вилоят адлия бошқар­ма­сининг 2018 йил 6 январдаги буйруғига асосан Қарши шаҳридаги “Мадад мас­ла­ҳатчи” адвокатлар ҳа­йъати адвокати­ Шарипов Анвар Турсунпўлатовичнинг бошқарма томонидан 2016 йил­ 26 декабрда берилган KS 000255­рақамли адвокатлик фаолияти билан шуғулланиш ҳуқуқини берувчи лицензияси­ ва 324-сонли адвокатлик гувоҳномаси ва адвокатлик мақоми ҳамда Тошкент шаҳар ад­лия бошқармаси томонидан 2011 йил 21 апрелда берилган TN 001405-рақамли лицензияга эга адвокат Пўлатов Му­сур­манқул Хамраевичнинг 157-сонли адвокатлик­ гувоҳномаси ва адвокатлик ма­қоми ад­вокатлар ҳайъатидан ишдан бўшаганлиги муносабати билан адвокат томонидан уч ойдан ошмайдиган муддатда бошқа адвокатлик тузилмаси ташкил этилгунига қадар ёхуд мавжуд адвокатлик тузилмаларидан би­рига киргунига қадар бўлган давргача тўхтатилди.

***

Қашқадарё вилоят адлия бошқар­ма­сининг 2018 йил 9 январдаги буйруғига ­асосан Қарши шаҳридаги “Шерзод Эргашевич ҳимояси” адвокатлик бюроси адвокати Абрахматов Шерзод Эргашевичга бошқарма томонидан 2015 йил 29 июлда берилган KS 000222-рақамли адвокатлик фаолияти билан шуғулланиш ҳуқуқини берувчи лицензияси ҳамда 280-сонли адвокатлик гувоҳномасининг амал қилиши ва адвокатлик мақоми тикланди.

***

Ўзбекистон Республикасининг “Адво­катура тўғрисида”ги Қонуни 16-моддасига асосан Жиззах вилоят адлия бош­қармасининг 2017 йил 29 декабрдаги 52-А-сонли буйруғига асосан “FANINA himoyasi” адвокатлар ҳайъати адвокати Эргашев Олим Шавкатовичнинг адвокатлик фаолияти билан шуғулланиш ҳуқуқини берувчи лицензиянинг амал қилиши ҳамда адвокатлик мақоми тугатилди.

***

Ўзбекистон Республикасининг “Адвокатура тўғрисида”ги Қонуни 15-моддасининг 2-қисми ва Вазирлар Маҳкамасининг 2009 йил 9 мартдаги 60-сон қарори билан тасдиқланган “Адвокатлик фаолиятини лицензиялаш тўғрисида”ги Низомнинг 26-бандига асосан Сурхондарё вилоят адлия бошқармаси томонидан Термиз шаҳридаги “Сурхон ҳақиқат маскани” адвокатлар ҳайъати адвокати Хазраткулова Раъно Рахматовнанинг адвокатлик фаолияти билан шуғулланиш ҳуқуқини берувчи лицензиянинг амал қилиши ва адвокатлик мақоми бошқарманинг 2017 йил 7 декабрдаги 270-ум-сонли буйруғи билан суд ҳукми қонуний кучга киргунга қадар ёхуд реабилитация қилувчи асосларга биноан уни жиноий жавобгарликдан озод этиш тўғрисидаги қарор қабул қилингунга қадар тўхтатилди. 

***

Ўзбекистон Республикасининг “Адвокатура тўғрисида”ги Қонуни 15-моддасининг 2-қисми ва Вазирлар Маҳкамасининг 2009 йил 9 мартдаги 60-сон қарори билан тасдиқланган “Адвокатлик фаолиятини лицензиялаш тўғрисида”ги Низомнинг 26-бандига асосан Сурхондарё вилоят адлия бошқармаси томонидан Термиз шаҳридаги “NAMOZ XOLTURAYEV” адвокатлик бюроси адвокати Нарпулатов Мухитдин Намазовичнинг адвокатлик фаолияти билан шуғулланиш ҳуқуқини берувчи лицензиянинг амал қилиши ва адвокатлик мақоми бошқарманинг 2017 йил 7 декабрдаги 271-ум-сонли буйруғи билан суд ҳукми қонуний кучга киргунга қадар ёхуд реабилитация қилувчи асосларга биноан уни жиноий жавобгарликдан озод этиш тўғрисидаги қарор қабул қилингунга қадар тўхтатилди. 

***

Қашқадарё вилоят адлия бошқар­ма­сининг 2017 йил 27 декабрдаги буйруғига асосан Қарши туманидаги “Асқар Анварович ҳимояси” адвокатлик бюроси адвокати Ҳайдаров Асқар Анваровичга Қашқадарё вилоят адлия бошқармаси томонидан 2012 йил 1 мартда берилган KS 000155-рақамли адвокатлик фаолияти билан шуғулланиш ҳуқуқини берувчи лицензияси ва 293-сонли адвокатлик гувоҳномаси ҳамда адвокатлик мақомининг амал қилиши тугатилди.

***

Тошкент Автомобиль ва йўллар институти томонидан­ Абдужамилов Абдурасул Абду­ҳалиловичга 1998 йилда берилган №190080 рақамли диплом йўқолганлиги сабабли бекор қилинади.

Ўзбекистон Республикаси Адлия вазирлиги қуйидаги 
нотариус лавозимларига 

ТАНЛОВ ЎТКАЗИШНИ ЭЪЛОН ҚИЛАДИ

Жиззах вилояти

Дўстлик туман давлат нотариал идорасида 1 нафар   

Навоий вилояти

Томди туман давлат нотариал идорасида 1 нафар   

Ўзбекистон Республикаси Адлия вазирлиги 

қуйидаги нотариус лавозимларига 

ТАНЛОВ ЎТКАЗИШНИ ҚАЙТА ЭЪЛОН ҚИЛАДИ

Қашқадарё вилояти

Косон туман 2-сон давлат нотариал идорасида 1 нафар   

Қарши шаҳар 2-сон давлат нотариал идорасида 1 нафар   

Косон туман 2-сон давлат нотариал идорасида 1 нафар   

Муборак туман давлат нотариал идорасида 1 нафар   

Миришкор туман давлат нотариал идорасида 1 нафар   

Нишон туман 1-сон давлат нотариал идорасида 1 нафар   

Наманган вилояти

Мингбулоқ туман давлат нотариал идорасида 1 нафар   

Поп туман 2-сон давлат нотариал идорасида 1 нафар   

Поп туман 3-сон давлат нотариал идорасида 1 нафар   

Фарғона вилояти

Боғдод туман давлат нотариал идорасида 1 нафар   

Олтиариқ туман 1-сон давлат нотариал идорасида 1 нафар   

Олтиариқ туман 2-сон давлат нотариал идорасида 1 нафар   

Учкўприк туман 2-сон давлат нотариал идорасида 1 нафар   

Риштон туман 1-сон давлат нотариал идорасида 1 нафар   

Ўзбекистон туман давлат нотариал идорасида 1 нафар   

Қувасой шаҳар 1-сон давлат нотариал идорасида 1 нафар   

Тошкент вилояти

Пскент туман давлат нотариал идорасида 1 нафар   

Ангрен шаҳар 4-сон давлат нотариал идорасида 1 нафар   

Оққўрғон туман давлат нотариал идорасида 1 нафар   

Танловда қатнашиш учун қуйидаги ҳужжатлар 

тақдим этилиши лозим:

1. Комиссия номига ариза;

2. Паспорт нусхаси;

3. Белгиланган шаклда тўлдирилган шахсий варақа;

4. Меҳнат дафтарчасининг нотариал ёки иш жо¬йида тасдиқланган нусхаси;

5. Олий юридик маълумот тўғрисидаги дипломнинг нотариал тасдиқланган нусхаси;

6. Талабгорнинг малака имтиҳонини топширганлиги тўғрисида Малака комиссиясининг қароридан кўчирма (малака имтиҳонини топширган, лекин нотариус лавозимида уч йил мобайнида ишламаган талабгорлар эса малака имтиҳонини қайта топширганлиги тўғрисида Малака комиссиясининг қароридан кўчирма);

7. Охирги иш жойидан берилган меҳнат фаолия¬ти тўғрисидаги тавсифнома.

Танловда йигирма беш ёшдан кичик бўлмаган, олий юридик маълумотга, юридик мутахассислик бўйича камида уч йил муддатли иш стажига эга бўлган, шу жумладан, белгиланган тартибда стажировкани ўтаган, малака имтиҳонини топширган Ўзбекистон Республикаси фуқароси иштирок этиши мумкин.

Ҳужжатлар Қорақалпоғистон Республикаси Адлия вазирлиги, вилоятлар ва Тошкент шаҳар адлия бошқармалари орқали тақдим этилади. (Ҳужжатларни тақдим этишнинг охирги санаси 2018 йил 22 февраль) 

Телефонлар: (0371) 236-78-52, 233-44-48.

ЖОНИНГИЗНИ ЗАВОЛГА ТУТМАНГ
НАБИЙ салоллоҳу алайҳи васаллам давр­ларида ҳам, саҳоба ва тобеъинлар даврида ҳам тамаки ва нос деган нарсалар бўлмаган. Тўғрироғи, ўша даврда тамаки ҳали ер юзи­ бўйлаб тарқалмаган, фақат Америка ҳиндулари ва шу каби қабилалар истеъмол қилар эди. Тамаки маҳсулотининг бутун дунё­ бўйлаб тарқалишига Христофор Колумбнинг Америка қитъасига қилган сафари сабаб бўлган.

Асри саодат даврида тамаки маҳсулоти бўлмагани боис ҳам Қуръони карим ва Ҳадиси шарифларда тамаки ҳамда носнинг ҳаромлиги ҳақида бирор нарса дейилмаган. Аммо Қуръон ва ҳадисларда бу иккисининг ҳаромлигига далолат қилувчи кўплаб оятлар, ҳужжат-далиллар бор. Ким билсин, ҳали келажакда биз тузилиши ва номини билмайдиган аллақандай роҳат бериш воситалари чиқиб кетар. Агар улар кишини маст қилса, бўшаштириб, бош оғриғи ва кайф бериш хусусиятига эга бўлса, хамр ҳукмида ҳисобланиб, ўз-ўзидан ҳаром бўлиб бораверади.

Тамаки чекилган вақт учун иш ҳақи 

тў­ланмайди

Тамаки нопок ва зарарли бўлиши билан бирга, унда талайгина исрофгарчиликлар бор. Мисол учун, ҳар куни ўртача бир қути тамаки чекиш бир ярим соат вақтни олади. Бу ҳисоб бир йилда 23 кунни, 16 йилда эса тўлиқ бир йилни ташкил этади. Бу умрни, вақтни исроф қилишдир! Шу сабаб ҳам Данияда тамаки чекилган вақт учун иш ҳақи тўланмайди!

Ўртача нархдаги сигарет чекувчи бир йилда 150-200 минг сўм, ҳатто ундан ҳам кўп пулни сарфлайди. Бу пулни беҳуда сарфлаш, исроф қилишдир.

Тамаки ўраш учун қоғозларнинг энг сифатлиси ишлатилади. Агар бу қоғозлар китоб босишга сарф қилинса, анча-мунча китоблар нашрдан чиққан бўлар эди. Мисол учун, бир кашанданинг умр бўйи чеккан тамаки қоғозига 300 минг бетлик китоб босиш мумкин.

Кашандалик ҳам ўзига, ҳам ўзгага зарар етказишдир. Тамаки тутуни таркибида 4000 га яқин зарарли моддалар бўлиб, буларнинг ҳаммаси инсон саломатлигига катта зиён келтиради. Буни янада яққолроқ тушуниш ­учун рақамларга мурожаат қиламиз. Кашандаларнинг болалари бир йилда тахминан, 80-90 қути тамаки чеккандек заҳарланади.

Бу ҳали ҳаммаси эмас. Маълум бўлишича, тамаки чекилган хонада бир ярим соат турган чекмайдиган кишининг қонида никотин миқдори етти баробар ортади.

Бир марта тамаки тутуни пуфлаш атрофни 70 миллиграмм кукун, 25 миллиграмм карбооксид билан заҳарлайди.

Ҳар саккиз сонияда тамаки чекишдан бир одам вафот этади

Ўтказилган тадқиқотлар шуни кўрсатадики, тамаки таркибида 4000 дан ортиқ киши саломатлигига ўта хавфли бўлган заҳарли модда ва бирикмалар бор экан.

Ҳозирда тамаки келтириб чиқарадиган касалликлар натижасида жаҳонда ҳар йили 5 миллиондан ортиқ одам вафот этмоқда. Бошқачароқ қилиб айтганда, ҳар саккиз сонияда тамаки чекишдан бир одам вафот этади.

40-50 ёшдаги кишилар орасидаги ўлим чекмайдиганларга нисбатан кашандалар орасида уч марта кўп бўлар экан. Доимий чекувчилар кўп яшамайди, уларнинг ярми ўрта ёшда, қолган ярми эса кекса ёшга етмай туриб нобуд бўлади.

Тамаки давоси йўқ бўлган 14 та касалликнинг келиб чиқишига сабаб бўлади. Жумладан, ўпка ва бронхларда пайдо бўладиган касалликларнинг 92 фоизини, оёқ томирлари деворининг қалинлашиб, торайиб, қон ўтмай қолиши натижасида содир бўладиган оёқ панжалари қорасон касаллигининг 95 фоизини, ошқозон ости бези ракининг 72 фоизини, қовуқ ракининг 70 фоизини келтириб чиқаради. Бундан ташқари, тамаки чекиш ­юрак инфаркти, мияга қон қуйилиши, ўпка сили касалликларининг келиб чиқишига ҳам сабаб бўлади.

Нафас олиш аъзоларига зарари

Тамаки тутуни нафас йўлларида кўп йиллар давомида ўтаверганидан бурун, ҳалқум, хиқилдоқ, трахея, бронх ва бронхиолалар шиллиқ пардаларида яллиғланишлар вужудга келади. Аниқланишича, бир дона тамаки охиригача чекилганида 5 литр тутун ҳосил бўлар экан. Унинг бир сантиметрида 6000 дона қора қурум, 6000 дона қора мой томчиси бўлар экан. Буларни 5 литрга кўпайтирса, миллиард-миллиард қора қурум ва қора мой томчилари мавжуд экани маълум бўлади.

Кашанда бир дона тамакини ўртача ҳисобда 15 марта тортиб, тутунини ўпкасига ютади. Агар у бир кунда 20 дона тамаки чекса, у ҳолда бир йилда 109 500 марта ўпкасига тутун ютиб, нафас олишни таъминлайдиган асосий аъзони заҳарлайди!

Одилхон қори ЮНУСХОН ўғли,

Шайxонтоҳур туман бош имом-хатиби

ТАБИАТ ЮЗИДАГИ
ИНСОН “БИТИК”ЛАРИ
...Уйнинг меҳмонхонасидан кичкинтой жиянимнинг қиқирлаган кулгиси эшитилди. Ичкарига кирсам, уй тўрига қўйилган диван орқасига беркиниб олганича қўлидаги рангли қаламлар билан оппоқ деворнинг дуч келган жойига “сурат”лар туширган.

— Амма, қаранг, телевизордаги сочлари сариқ қизча бор-ку, ўшанга ўхшатиб чиздим, — деди ўзида йўқ хурсанд бўлиб. Бирдан хаёлимга телевизордаги реклама келди. Унда бир ёш қизалоқнинг диван орқасига яшириниб, турли ранглар билан деворга чизиб ташлаган лавҳаси берилади. Демак, боланинг хотирасида ўша саҳна қолган. Ҳа, ёш боланинг бундай шўхликлари баъзан бўлиб туради. Бу ўз-ўзидан пайдо бўлмайди, албатта. Аслида, улар бу ишни катталардан ёки экранда кўрганларидан ўрганади. Аммо масаланинг моҳияти бошқа. Айтмоқчимизки, ҳозир бундай “санъ­­ат асарлари”ни яратиш фа­қат ёш болаларга хос эмас. Жамиятимизда шундай ашаддий “бў­­ёқчилар” борки, уларни на ёш дейсиз, на онгсиз. Маълумотларга кўра, уларни вандаллар ҳам деб аташар экан. Бугун мана шундай бузғунчи ғоя кўринишлари миллийлигимизга, қадриятларимизга “ран­ги кетмайдиган бўёқ” сингари доғ­ қолдирмоқда. Улар ёш болага ўхшаб яшириниб эмас, очиқ-ойдин, инсон меҳнати сингган, табиат туҳ­фа этган неъматларга хунук белгиларни қолдиришмоқда.

Тоғлардаги “севги” мадҳи

Фарғона водийсига йўлингиз тушса бетакрор ва баҳаво Қамчиқ довонидаги тоғларни кўриб дилингиз яйрайди, тўйиб-тўйиб нафас олгингиз келади. У ердаги тоғ чўққиларини кўриб ҳайратланасиз, уларни синчиклаб кузатгингиз келади. Аммо инсонларга ҳайрат бағишлаб турган тошларга назар ташласангиз, “М+Н=С”, “Соғиндим”, “Назира сени севаман, Баҳром”, “LOVE”, “САЛОМ СЕВИШГАНЛАР”... каби битикларга кўзингиз тушиб дилингиз хуфтон бўлади. Беихтиёр бу ишни қилганларни ич-ичингиздан “мақтайсиз” баракалла, отангга раҳмат...

Хоразм вилоятидаги муқаддас зиёратгоҳлардан бири Султон Увайс­ тоғида ҳам худди шундай­ ҳолат. “Сени кутаман”, “Сен зўр­сан”... қабилидаги “нозик туй­ғулар” акс этган сўзлар. Қизиқ, ахир бу зиёратгоҳга “муҳаббат” куйчиларининг эҳтиросли сўзларини ўқишга эмас, саёҳат қилиб муқаддас қа­дамжони зиёрат қилишга келмайдиларми? 

Жиззах вилоятидаги “Амир Темур ғори” атрофи ҳам неча йиллик “севги битиклари”га тўлиб кетган. Ўйлаб қоласан киши: одамларга нима бўляпти? Боболаримиз меҳнати сингган табиат неъматларининг кўр­кини ёввойиларча ўзгартиришни, наҳотки, ўзларига “шараф”, деб билишса?! Бу тоғлардаги ёзувлар, албатта, онгсизларча қилинган иш­ эмас, чунки вандализм инсон ру­ҳиятига таъсир қилиб, унда яшириниб ётган ёмон ғояларни, амалларни юзага чиқарувчи бузғунчи таълимотдир. Инсоннинг ахлоқий мувозанатдан ҳам оғишига сабаб бўлувчи вайронкор ғоя...

“Телба таксичи” 

Кўчада ёмғир шаррос қуяётган эди. Ўқишга бораётган талабаларнинг барчаси бекат томон шошилаяпти. Мен ҳам автобус кутиб тургандим. Шу пайт рўпарамда “Нексия” тўхтади. Машинанинг ён қисмига “CRAZY TAXI”, деб қизил рангда катта қилиб ёзиб қўйилган эди. Бу сўзни инглизчадан таржима қилсак, “Мияси айниган, ақлдан озган ёки телба таксичи”, деган маънони англатади. Ўйлаб кўринг, одам ўзини шундай ном билан аташи мумкинми? Назаримда, бу — ўзини ўзи беўхшовларча кўз-кўз қилиш, “қора пиар”дан бошқа нарса эмас. Айниқса, автобуслар ёки аудитория парталаридаги ўйилган юрак шаклларини-ку, айтмай қўяқолай. 

Тошкентнинг шундай кўчалари борки, бу жойда кимлар яшаяпти ­экан, деб ўйлаб қоласиз. Бу кўчалар бир вақтлар шинам ва ­озода бўлгандир. Аммо ҳозир кўп қаватли уйларнинг деворларидаги ўйиб ­ёзилган, бачкана сўзларни ўқиб, кайфиятингиз тушади: “бо-бо-бо”, “пак-пак”, “Мен бўшман”, “Салом красавчик”. Яқинда яна бир “ноёб изҳорни” ўқиб қолдим: “Барибир сени севаман, онаси!!!”. Бу ёш боланинг эмас, бола-чақали кап-катта одамнинг “дил изҳори” экани аниқ.

Кузатиш жараёнида бу ҳолат­ларнинг айримларини қоғозга туширишга ҳаракат қилдик. Шундай кўчалардан ҳар куни ўтасиз. Балки биз айтган фикрлар сизнинг ҳам хаё­лингизга келгандир. 

Маънавиятимизга қарши йўнал­тирилган, бир қарашда арзимас бўлиб туюладиган иллат ҳам зиён етказиши мумкин. Бундай бузғунчи ғоялар нафақат инсон онгига, балки унинг тарбиясига ҳам таъсир қилади. Шундай эмасми? 

Гулҳаё НУРМЕТОВА,

“Инсон ва қонун” мухбири

ХОРИЖДАГИ АНТИҚА ҚОНУНЛАР
Канада

Монреалда ҳайдовчиларга машинани гараж олдида бошқа машиналарга халақит берадиган ҳолатда қўйиш тақиқланган.

Буюк Британия

Англия парламенти жойлашган Вестминстер саройида ўлиш тақиқланади. Кимки сарой ичкарисида жон таслим қилса, оиласидагиларни катта миқдордаги жаримага тортишади.

Франция

Франция ўзининг ажойиб таомлари билан дунёга машҳур. Аммо бу ерда бошланғич синфлар ўқувчиларига кетчуп истеъмол қилиш тақиқланади.

Милан

Италиянинг Милан шаҳрига боришни ният қилганлар бўлса, биринчи навбатда кўчада жилмайиб юришни ўзлаштиришлари лозим. Бу ерда қовоқ уйиб юриш қатъиян тақиқланади. Шаҳар мэриясидагилар Миланда барча кулиб, жилмайиб, хурсанд юришини хоҳлашаркан. Агар жамоат жойларида қовоқ уйган одам полициячилар назарига тушса, албатта, жаримага тортилади.

Туркманистон

Туркманистон ҳукумати мамлакат ичкарисига ўзга давлатлардан қора рангли автомобиллар олиб кирилишини тақиқлаб қўйган. Кимки улгуржи тарзда автомобил савдоси билан шуғулланса, албатта, оқ рангни танлаши тавсия этилган. Оқ ранг Ўрта Осиё халқлари орасида бахт ато этиши билан машҳурлиги Туркманистон ҳукуматини шундай қонун жорий этишга ундабди.

Россия

Россияда машина рақами кир бўлиб кетгани учун оғзаки огоҳлантириш ёки 500 рубль жарима белгиланган.

Томскда эса пиёдага лой сачратиб кетган ҳайдовчилар 500 рубль жарима тўлашади. Худди шундай ҳолат учун ­Японияда ҳам ҳайдовчи жаримага тортилади.

Шимолий Корея

Бу давлатда кўк рангли жинси кийиш ман этилган. 

Австралия

Австралияда ҳайдовчининг машина­ ичида калитни қолдириб ёки ойнани очиқ ҳолда қўйиб машинадан уч метр­дан ортиқроқ масофага узоқлашиши тақиқланади. Бу қоидани бузганлар учун турли штатларда турли миқдорда жарима белгиланган. Масалан, Янги Жанубий Уэльсда бунинг учун 99 австралия доллари (77 АҚШ доллари) миқдорида жарима тўланса, Викторияда 176 доллар (137 АҚШ доллари) тўланади.

Малайзия

2011 йили Малайзия ҳукумати сариқ рангли кийим кийишни фуқароларга тақиқлаб қўйди. Бунинг асосий сабабларидан бири шуки, сариқ ранг бош вазир истеъфога чиқишини талаб қилиб норозилик акцияси уюштирган мухолифатчи кучларнинг севимли ранги экан.

Интернет материаллари асосида тайёрланди.

